
ТАЛАБАЛАРГА ҚЎЛЛАНМА
	Сиз А қисмдаги ихтиёрий ИККИ ва Б қисмдаги БИТТА саволни танлаб олишингиз керак.


Ҳар бир саволга жавоб дафтарнинг янги бетидан бошланади ва савол рақами кўрсатилади.
ИМТИҲОН ОЛДИ ИМТИҲОН ОЛУВЧИ ТОМОНИДАН ТУШУНТИРИШ БЕРИЛМАГУНЧА САВОЛЛАРГА ЖАВОБ ЁЗИШНИ БОШЛАМАНГ.
А қисм: 

Ушбу қисмдан исталган ИККИ саволга жавоб беришингиз керак. 

1. Жиноят ишини қўзғатиш хуқуқи жиноят процессуал қонунчиликка кўра белгилаб қўйилган муайян бир шахсларга берилган. 

Жиноят процессида жиноят ишини қўзғатиш ваколатига кимлар эга? Жиноят ишини қўзғатиш босқичи неча қисмга бўлинган?

[35 фоиз]
2. Жиноят ишини қўзғатиш учун бир неча сабаблар мавжуд бўлиб,  фуқаролар, жамоалар,  жамоат бирлашмалари, ваколатли органлар ва мансабдор шахслар томонидан жиноят тўғрисида олинадиган хабарларни, яъни, жиноят ишини қўзғатиш масаласини ҳал қилишга мажбур қиладиган манбаларни  инобатга олиш лозим.  
Жиноят ишини қўзғатиш сабаблари? Жиноят ишини қўзғатиш асоси мутаносиблигини аниқланг? ЎзР ЖКнинг қайси моддаларига асосан жиноят иши қўзғатилади.
[35 фоиз]
3. Жиноят процессуал қонунчилигига мувофиқ суриштирув Жиноят-процессуал қонуни билан махсус ваколатли бўлган давлат органлари ва мансабдор шахсларнинг жиноятларни очиш, олдини олиш ва унга йўл қўймасликка қаратилган кечиктириб бўлмайдиган тергов ҳаракатларини юритиш фаолияти ҳисобланади.

Жиноят процессуал қонунчилигига мувофиқ суриштирувнинг қандай вазифалари бор?

 [35 фоиз]
4. Жиноят процессида суриштирув ва тергов органлари ўртасида муносабатлар бор. ЖПКнинг 343 моддаси асосида шарҳланг

Суриштирув ва дастлабки терговнинг ўзаро муносабати нимада намоён бўлади?
5. Суриштирув органлари зиммасига жиноят аломатларини ва жиноят содир этган шахсларни топиш, ЖПКнинг қоидаларига мувофиқ текшириб чиқилганидан сўнг жиноят иши юзасидан далил тариқасида фойдаланиш мумкин бўлган маълумотларни аниқлаш мақсадида илмий-техника воситаларини қўллаган ҳолда зарур чораларни кўриш юклатилади.

Жиноят-процессуал кодексига мувофиқ қайси органлар суриштирув органлари хисобланади ва уларни ваколат доирасини баён қилинг?

 [35 фоиз]
6.  Кечиктириб бўлмайдиган тергов ҳаракатлари жиноят иши қўзғатилганидан кейин ўтказилади (ҳодиса жойини кўз​дан кечириш, экспертиза тайинлашдан ташқари). Кечиктириб бўлмайдиган тергов ҳаракатлари жиноят аломатлари аниқланиши билан ўтказилади ва жиноят ишини қўзғатиш ҳақида қарор чиқарилади.

Жиноят процессуал қонунига кўра кечиктириб бўлмайдиган тергов ҳаракатлари қандай ўтказилади?

Қайси суриштирув органлари тезкор-қидирув фаолиятини амалга оширади?

[35 фоиз]
7. Жиноят-процессуал кодексига мувофиқ суриштирув жиноят ишини терговчига ўтказиш ёки ишни тарафларнинг ярашуви учун судга юбориш тўғрисидаги қарор билан ёхуд амнистия актига асосан жиноят ишини тугатиш ҳақида судга илтимоснома киритиш тўғрисидаги тақдимнома билан бирга прокурорга юбориш билан тамомланади. 

Қайси ҳолларда суриштирувчи, суриштирув юритиш муддати ўтишини кутмасдан ишни дарҳол терговчига ўтказиши лозим?
[35 фоиз]
8. Дастлабки терговда процессуал ва тергов ҳаракатларини ўтказиш натижасида жиноятларни тез ва тўла очиш, таъминлаб, айби бўлган шахсларни ҳар томонлама холисоналик билан фош қилиш ҳамда жиноий жавобгарликка тортиш ва уни судга бериш шароитлари яратилади.  

Дастлабки терговнинг умумий шартлари нимадан иборат?
Дастлабки терговда амал қиладиган жиноят процесси принципларини аниқланг ва тавсифланг. 
[35 фоиз]
9.  Жиноят-процессуал кодексига кўра, терговчи жиноят ишини қўзғатишга ва тугатишга, ишни қўзғатишни рад этишга; жиноятни содир этишда гумон қилинаётган шахсларни ушлаш ва сўроқ қилишга ва бошқа бир неча ваколатлари мавжуд бўлиб бу жиноят процессуал қонунчилигида мустаҳкамлаб қўйилган.

Дастлабки терговда терговчининг ҳуқуқ ва ваколатларини батафсил тахлил қилиб беринг? Унинг мустақиллик доирасини белгиланг.
Терговчи қандай ҳолатларда жиноят ишини юритишда иштирок этишга ҳақли эмас ва уни рад қилиши лозим?

[35 фоиз]
10. Жиноят процессуал ҳуқуқида жиноят ишини терговга тегишлилигини тартибга солувчи нормалар ва улардаги умумий қоидалардан истисно ҳолатлар мавжуд. Терговга тегишлилик тушунчаси ва унинг аҳамияти нимада? Терговга тегишлиликни аниқлаш деганда нима тушунилади?
[35 фоиз]
11.  Шахсни жиноят ишида гумон қилинувчи тариқасида иштирок этишга жалб қилиш суриштирувчи, терговчи ва прокурорда ижтимоий хавфли қилмиш содир этилишида муайян шахснинг иштироки мавжудлиги тўғрисидаги гумоннинг вужудга келганлигини билдиради.

 Жиноят ишида гумон қилинувчи, айбланувчи тариқасида иштирок этишга жалб қилишнинг моҳияти нимадан иборат? 

Жиноят ишда гумон қилинувчи тариқасида иштирок этишга жалб қилишнинг асослари қандай?

[35 фоиз]
12. Жиноят кодексининг турли моддалари, қисмлари ёки бандларида назарда тутилган бир неча жиноятни содир этишда айблаганда, бу жиноятлардан ҳар бирининг моҳияти ва юридик тавсифи алоҳида кўрсатилиши лозим

Гумон қилинувчи ва айбланувчини сўроқ қилиш тартиби қандай? 

[35 фоиз]
13.  Суриштирув ва дастлабки тергов ўтказиш жараёнида гумон қилинувчи, айбланувчи ушланган, сўроқ қилиш учун чақирилган, қамоққа олинган ёки мажбурий келтирилгандан кейин дарҳол ёки йигирма тўрт соатдан кечиктирмай, сўроқ қилиниши керак. Суд тергови кетаётганда, судланувчига истаган вақтида кўрсатув бериш ҳуқуқи судья томонидан таъминланиши шарт. Агар судланувчи бирор суд ҳаракати ўтказилаётган пайтда кўрсатув бериш тўғрисида истак билдирса, суд унга шу ҳаракатлар тугаши биланоқ кўрсатув бериш учун имконият яратади.
Гумон қилинувчи ва айбланувчининг биринчи сўроғидан аввал қандай ҳаракатлар амалга оширилади?
Айбловни тўлдириш, ўзгартириши ва бекор қилиш тартиби қандай?

[35 фоиз]
14.  Дастлабки тергов жиноят процессуал қонунчиликда кўрсатилган муайян асослар юзага келган вақтдан бошлаб тўхтатилади. Лекин дастлабки тергов тўхтатилгунга қадар терговчи айбланувчи йўқлигида бажариш мумкин бўлган барча тергов ҳаракатларини бажариши шарт. 

Дастлабки терговни тўхтатишнинг асослари ва тартибини тавсифланг.
[35 фоиз]
15.  Терговчи дастлабки терговни тўхтатиш асосларига қараб ички ишлар органлари ва бошқа ваколатли органлардан айбланувчи тариқасида ишда иштирок этишга жалб қилиниши лозим бўлган шахсларни аниқлаш, яшириниб юрган айбланувчиларни қидириб топиш учун кўрилаётган чоралардан мунтазам хабардор бўлиб туради ва шу мақсадда ўзи сўров хатлари юборади, маълумотлар ва тушунтиришлар олади, жамоатчиликнинг ёрдамидан фойдаланади ёхуд айбланувчининг дастлабки терговнинг тўхтатилишига сабаб бўлган касаллигидан вақти-вақти билан хабардор бўлиб туради. 
Тўхтатилган жиноят ишини қайта тиклаш асослари ва процессуал тартиби қандай?

[35 фоиз]
16.  Дастлабки терговни тамомлаш-бу жиноят ишини тўла ҳар томонлама ва холисона амалга ошириш учун зарур бўлган ҳамда жиноят иши юзасидан бажарилиши лозим бўлган барча тергов ҳаракатларини бажариб бўлингандан кейин юзага келадиган дастлабки тергов босқичининг якунловчи қисми ҳисобланади.

 Дастлабки терговни тамомлашнинг турлари ва тартибини тавсифланг? Жиноят ишини тамомлаш асосларига нималар киради?
[35 фоиз]
17.  Терговчи тўпланган далилларни айблов хулосасини тузиш учун етарли деб топганидан кейин айбланувчи ва ҳимоячига дастлабки тергов тамомланганлигини эълон қилади, уларга ишдаги барча материаллар билан танишиб чиқишга доир ҳуқуқларини тушунтиради ва танишиб чиқиш учун ишни тақдим этади.
Жиноят иши материаллари билан таништириш тартиби қандай? Судга 

илтимослар қилиш ва уларни кўриб чиқиш тартибини тушунтиринг?

[35 фоиз]
18.  Прокурор ёки унинг ўринбосари кўп воқеали жиноят ишлари бўйича айбловнинг айрим воқеалари юзасидан муайян шахсга нисбатан тўпланган далилларни айблов хулосаси тузиш учун етарли деб эътироф этса, шу воқеалар бўйича терговни тамомлаш ва ишни судга юбориш ҳақида ёзма кўрсатма беришга ҳақли.

Айблов хулосаси билан келган жиноят иши юзасидан прокурор ҳал этиши лозим бўлган масалаларни тавсифланг?
Айблов хулосаси билан келган жиноят иши юзасидан прокурорнинг қарори турларини тавсифланг?
[35 фоиз]
19.  Судловга тегишлилик деб суд органларига тегишли бўлган жиноят ишларининг мазмунига кўра суд инстанциялари ўртасида тақсимланишига, шунингдек, ҳудудий ва шахсга кўра мазкур жиноят ишининг айнан қайси судга тааллуқли бўлишига айтилади.

Судловга тегишлиликнинг қандай турлари мавжуд? Ва уларни таҳлил қилинг. Судловга тегишлилик тўғрисидаги қоида нимани англатади?
[35 фоиз]
20.  Бир неча шахсни турли ҳудудларда содир этган жиноятлари учун айблаш тўғрисидаги жиноят ишлари, шунингдек бир шахсни бир неча жиноятни содир этишда айблаш тўғрисидаги жиноят ишлари бирлаштирилганда, агар бу ишлар бир хил даражадаги икки ёки бир неча суднинг судловига тегишли бўлса, иш дастлабки тергов қайси ҳудудда тамомланган бўлса, шу ҳудуддаги суд томонидан кўрилади. 

Жиноят ишлари бирлаштирилганида тегишлилик масаласи қандай ҳал қилинади?  Жиноят ишини бир суддан иккинчи судга ўтказиш тартиби қандай?  Судловга тегишлилик хусусида тортишувга йул қўймаслик нимани англатади?

[35 фоиз]
21. Судья жиноят ишини айблов хулосаси билан ёки тиббий йўсиндаги мажбурлов чораларини қўллаш масаласини кўриб чиқиш учун ишни судга юбориш тўғрисидаги қарор билан қабул қилиб олгач, қуйидаги қарорлардан бирини қабул қилади. 
Жиноят ишини судда кўриш учун тайинлаш тартиби қандай?  Жиноят ишини судда кўриш учун тайинлаш вақтида ҳал қилинадиган масалаларни тавсифланг?

[35 фоиз]
22. Суднинг талабига кўра ёки бошқа шахсларнинг ташаббуслари билан тақдим қилинган ҳужжатларни суд ўқиб эшиттиради ва тарафларга тақдим қилади, улар эса шу ҳужжатларнинг ишга аҳамияти бор-йўқлиги тўғрисида ўз фикрларини баён қиладилар. Сўнгра суд ҳужжатларни ишга қўшиш ёки тегишлилигига қараб қайтариш тўғрисида ажрим чиқаради.
Судда кўздан кечириш ва гувоҳлантириш қай тартибда ўтказилади?
 [35 фоиз]
23.  Суднинг жиноят ишини қўшимча терговга қайтариш ва ишни тугатиш тўғрисидаги ажрими устидан айбланувчи, жабрланувчи хусусий шикоят бериши ва прокурор хусусий протест билдириши мумкин.
Жиноят ишини дастлабки терговга қайтариш асослари ва тартиби қандай?
Суд мажлисида жиноят ишини муҳокама қилиш муддатларини  баён қилинг?

[35 фоиз]
24. Суд муҳокамаси жиноят процессининг марказий босқичи ҳисобланади. Бу босқичда суд жиноят ишини мазмунан кўриб, ўз ҳукмида шахсни айбдор ёки айбдор эмаслиги, ушбу қил​миши учун жазолаш ёки жазоламаслик масаласини узил-кесил ҳал қилади. 
Суд муҳокамаси босқичларини баён қилинг.
Суд муҳокамасида амал қиладиган жиноят процессининг принципларини таърифланг?
[35 фоиз]
25.  Ўзбекистон Республикаси ЖПК нинг суд муҳокамасига қадар бўлган босқичларида айблов юзага келади, жиноят факти бўйича далиллар топилади, текширилади ва уни муҳокама қилиш ҳамда мазмунан ҳал қилиши учун шарт-шароитлар яратилади. 
Суд муҳокамасининг умумий шартларини тавсифланг?
 [35 фоиз]
26.  Суд мажлисида раислик қилувчи суд мажлисига раҳбарлик қилади, ишнинг барча ҳолатларини синчковлик билан, ҳар томонлама, тўла ва холисона текшириш ҳамда ҳақиқатни аниқлаш учун Жиноят-процессуал кодексида назарда тутилган ҳамма чораларни кўради, кўрилаётган ишга дахли бўлмаган ҳолатларни суд муҳокамасига киритмайди.

Суд мажлисида раислик қилувчининг ваколатларини таърифланг.
[35 фоиз]
27.  Суд терговида суд муҳокамаси иштирокчилари ҳамда бевосита суднинг ташаббуси билан тўпланган ва тақдим қилинган далилларни ҳам текшириб чиқиб, объектив ҳақиқатни аниқлаш имконияти яратилади.

Суд терговининг моҳияти нимада?
Суд терговини бошланиши ва далилларни текшириш навбатини белгилаш қай тартибда амалга оширилади?

[35 фоиз]
28.  Суд терговида гувоҳни сўроқ қилишдан олдин раислик қилувчи унинг шахсини аниқлайди ва кўрсатув беришдан бош тортганлик ёки била туриб ёлғон кўрсатув берганлик учун жавобгарлик тўғрисида огоҳлантиради. 

Гувоҳнинг касамёди ва уни жавобгарлиги тўғрисида огоҳлантириш қандай амалга оширилади.
Судда сўроқ қилиш тартиби қандай?

[35 фоиз]
29.  Суд судланувчининг охирги сўзини муайян муддат билан чеклаб қўйиши мумкин эмас, лекин раислик қилувчи судланувчининг сўзини, у ишга мутлақо алоқаси йўқ ҳолатларни баён қила бошлаган ҳолларда, тўхтатишга ҳақлидир
Суд терговини янгитдан бошлаш тартиби қандай?
Суднинг қарор қабул қилиш учун алоҳида хонага (маслаҳатхонага) кириши нимани англатади?
[35 фоиз]
30.  Ҳукм-бу давлат ҳокимиятининг амрини ўзида акс эттирувчи, муайян шаклда бўлган ва ижтимоий муносабатларни индивидуал тартибга солишга қаратилган, алоҳида юридик иш бўйича қабул қилинадиган расмий қарор ҳисобланади. 

Ҳукмга қўйилган талабларни ҳукм турларини тавсифланг ва баён қилинг?
 [35 фоиз]
31.  Айблов ҳукми тахминларга асосланган бўлиши мумкин эмас ва фақат судланувчининг жиноят содир этишда айбли эканлиги суд муҳокамаси давомида исбот қилинган тақдирдагина чиқарилади.

Айблов ҳукми чиқариш асослари ва турларини баён қилинг.
Оқлов ҳукмини чиқариш асослари қандай?

[35 фоиз]
32.  Жиноят ишларнинг апелляция, кассация ва назорат тартибида юритилиши муҳим вазифаларнинг ҳал этилишига хизмат қилади, шу нарсанинг ўзи уни аҳамиятини белгилаб беради. Апелляция, кассация шикояти, апелляция, кассация ёки назорат протести тушганлиги тўғрисида суд тушган шикоят ёки протест кимнинг манфаатларига тааллуқли бўлса, ана шу процесс иштирокчиларига маълум қилади ва айни вақтда мазкур ҳужжатларнинг нусхасини маҳкумга, жабрланувчига ва оқланган шахсга жўнатади
Ҳукм, ажрим ва қарорларнинг қонунийлиги, асосланганлиги ва адолатлигини текширишнинг аҳамияти нимада?
Суд қарорлари устидан шикоят бериш ва протест билдириш ҳуқуқи ҳамда унинг таъминланиши қай тартибда амалга оширилади?

[35 фоиз]
33.  Апелляция сўзи лотинча сўз бўлиб, ёрдам сўраш, мурожаат қилиш деган маънони англатади ҳамда шикоят ёки протест асосида қонуний кучга кирмаган ҳукм ва ажримларнинг қонунийлиги, асослилиги ва адолатлилигини текширилади. 

Апелляция тартибида иш юритиш тушунчасига таъриф беринг.
Апелляция тартибида шикоят бериш ва протест билдиришнинг процессуал тартибини баён қилинг.
[35 фоиз]
34.  Ўзбекистон Республикасининг 2000 йил 14 декабрь Қонунига кўра кассация инстанциясининг тушунчасига ўзгартириш киритилди. Бунга кўра, маҳкум, унинг ҳимоячиси, қонуний вакили, шунингдек, жабрланувчи, унинг вакили суднинг қонуний кучга кирган ҳукми ва ажрими устидан, агар иш апелляция тартибида кўрилмаган бўлса, кассация тартибида шикоят беришга, прокурор эса протест келтиришга ҳақли бўладилар.
Кассация инстанцияси судида жиноят ишини кўриш тартиби қандай? 
Кассациянинг ўзига хос хусусиятлари нималардан иборат?
[35 фоиз]
35. Назорат инстанция судининг асосий мақсади ва моҳияти одил судловни таъминлаш, дастлабки тергов, биринчи инстанция суди, апелляция ва кассация инстанция судларида йўл қўйилган қонун бузилишларни бартараф этиш, қонунларни барча судларда бир хилда тушуниб, бир хилда татбиқ этилишини таъминлаш ҳамда қонуний, асослантирилган ва адолатли ҳукмларни ижрога қаратилишини таъминлашдан иборат.

Назорат инстанциясида иш юритиш тушунчаси ва ўзига хос хусусиятлари нималардан иборат?

[35 фоиз]
36. Чиқарилган ҳукмлар ва ажримлар (қарорлар) билан бирга ишларни назорат тартибида кўриб чиқишга улар фақат апелляция ёки кассация тартибида кўриб чиқилганидан кейин қонунда протест билдириш ҳуқуқи берилган суд раиси, прокурор ёки уларнинг ўринбосарлари протест билдиргандагина йўл қўйилади.
Қонуний кучга кирган ҳукм ва ажрим (қарор) устидан протест билдириш ҳуқуқига эга бўлган шахсларни тавсифланг ва тахлил қилинг?

[35 фоиз]
37.  Ҳукм, ажрим ва қарорни ижро эттириш – жиноят процессининг алоҳида босқичидир. Мазкур босқичда қонуний кучга кирган ҳукмларнинг ижроси тегишли давлат органларига топширилиб, уларни ижро этиш давомида юзага келадиган масалалар суд томонидан ҳал қилинади. 
Ҳукмнинг қонуний кучга кириши ва уни ижрога қаратиш нимани англатади?
Суд ажрими, қарорининг қонуний кучга кириши ҳамда уларни ижро этиш тартиби қандай?

[35 фоиз]
38.  Вояга етмаганлар деб, Конституция ва бошқа қонунларда кўрса​тилган фуқароларнинг ҳуқуқ ва мажбуриятларини бажариш учун белгиланган ёшга тўлмаган шахслар назарда тутилади. 
Вояга етмаганларнинг жиноятлари ҳақидаги ишларни алохида тоифага ажратишнинг зарурлиги нимада акс этади?
Вояга етмаганлар томонидан содир қилинган жиноят ишларини кўриб чиқишнинг ўзига хос хусусияти нималардан иборат?

[35 фоиз]
39.  Дастлабки тергов ҳаракатлари ва суд муҳокамаси даврида вояга етмаганларнинг жиноятлари ҳақидаги ишлар бўйича, ЖПКнинг 82 - 84-моддаларида кўрсатилган ҳолатлардан ташқари, бир неча холатлар исботланиши лозим.

Вояга етмаганларнинг жиноятлари ҳақидаги ишлар бўйича исботланиши лозим бўлган ҳолатлар қайсилар?
Вояга етмаган гумон қилинувчи шахсга айблов эълон қилиш ва сўроқ қилиш қай тартибда амалга оширилади?

[35 фоиз]
40.  Вояга етмаган шахсни гумон қилинувчи ёки айбланувчи тариқасида биринчи сўроқ қилишдан бошлаб, суриштирувчи ёки терговчи ишда ҳимоячининг иштирок этишини таъминлаш чораларини кўради. 

Вояга етмаганларнинг жиноятлари ҳақидаги ишда ҳимоячининг иштирок этиши қандай таъминланади?
Вояга етмаганнинг қонуний вакилини иштироки қандай, унинг ҳуқуқ ва мажбуриятлари нималардан иборат?

[35 фоиз]
41. Тиббий йўсиндаги мажбурлов чоралари ўз табиатига кўра дав​лат мажбурлов чораси бўлиб, жиноят, жиноят-процессуал қонунла​рида кўзда тутилган тартибда фақатгина суд томонидан тайинлана​ди. Аммо ушбу чорани қўллаш асоси дастлабки терговда белгила​нади. Тиббий йўсиндаги мажбурлов чорасини қўллаш буйича ишлар​да дастлабки тергов ўтказилиши шарт.

 Тиббий йусиндаги мажбурлов чораларини қўллаш бўйича исбот қилиниши лозим бўлган ҳолатлар қайсилар?

[35 фоиз]
42.  Ўзига нисбатан тиббий йўсиндаги мажбурлов чоралари қўлланиши тўғрисида иш юритилаётган шахс соғайса ёки унда барқарор ремиссия ҳолати юз берса ва шу туфайли сўроқларда тўғри кўрсатув бера олса ҳамда бошқа тергов ва суд ҳаракатларида иштирок эта олса, терговчи ва суд бу шахсга тергов қилишда ва суд муҳокамасида қатнашиш ҳамда ўзини ҳимоя қилиш ҳуқуқини амалга ошириш имконини бериши лозим.
Жиноят иши юритилаётган шахснинг ҳуқуқлари, уни суд ва тергов ҳаракатларидаги иштироки қандай?
Шахсни тиббий муассасага жойлаштирилганда жиноят ишини юритишнинг тўхтатиб турилиши қай тартибда амалга оширилади?

[35 фоиз]
43.  Ярашилганлиги муносабати билан Жиноят кодексининг 661-моддасида назарда тутилган жиноятлар тўғрисидаги ишлар кўриб чиқилиши мумкин.

Ярашувга оид жиноят ишлари юритувининг процессуал тартибини баён қилинг?
 Ярашув тўғрисида аризада нималар акс этади?
[35 фоиз]
44.  Суриштирувчи, терговчи, прокурор жабрланувчининг (фуқаровий даъвогарнинг) ёки унинг қонуний вакилининг ярашув тўғрисидаги аризасини олгач, етти суткадан ортиқ бўлмаган муддатда гумон қилинувчининг, айбланувчининг розилиги билан ишни судга юбориш тўғрисида қарор чиқаради.

Ярашув тўғрисидаги жиноят ишини судга юбориш ва судда кўриб чиқиш тартиби қандай?
Ярашув тўғрисидаги ишлар юзасидан ўзига хос хусусиятларини баён қилинг?

[35 фоиз]
45.  Амнистия актини қўллаш учун асослар мавжуд бўлган тақдирда, суриштирувчи, терговчи терговга қадар ўтказилган текширув материалларини ёки жиноят ишини қайси шахсга нисбатан амнистия актини қўллаш тўғрисидаги масала қўйилаётган бўлса, ўша шахснинг, гумон қилинувчининг, айбланувчининг аризаси ҳамда амнистия актига асосан жиноят ишини қўзғатишни рад қилиш ҳақида ёхуд жиноят ишини тугатиш тўғрисида судга илтимоснома киритиш ҳақидаги тақдимнома билан прокурорга юборади.

Амнистия актини қўллашнинг процессуал тартиби?
Амнистия актини қўллашга оид тўғрисида аризада нималар акс этади?
[35 фоиз]
46.  Амнистия актини қўллаш тўғрисидаги ариза тергов олди текшируви қайси шахсга нисбатан ўтказилаётган бўлса, ўша шахс, гумон қилинувчи ёки айбланувчи томонидан, тегишинча терговга қадар ўтказилган текширувнинг, суриштирувнинг ва дастлабки терговнинг исталган босқичида берилиши мумкин.
Амнистия актини қўллашга оид тўғрисидаги жиноят ишини судга юбориш ва судда кўриш тартиби қандай?

[35 фоиз]
47.  Агар суд мажлиси давомида амнистия актини қўллаш учун асослар мавжуд эмаслиги аниқланса, суд терговга қадар ўтказилган текширув материалларини ёки жиноят ишини умумий қоидалар бўйича тегишинча терговга қадар текширув ўтказиш ёки дастлабки тергов ишини юритиш учун прокурорга юбориш тўғрисида ажрим чиқаради.

Суд ажримига нималар киради ва у қандай тартибда тузилади?
[35 фоиз]
48.  ЖПКда назарда тутилган процессуал ҳаракатларни хорижий давлат ҳудудида бажариш зарур бўлганда суд, прокурор, терговчи, суриштирув органи мазкур ҳаракатлар Ўзбекистон Республикасининг халқаро шартномаларига мувофиқ ёки ўзаролик принципи асосида хорижий давлатнинг ваколатли органи томонидан бажарилиши тўғрисида сўров киритади.

Процессуал ҳаракатларни хорижий давлат ҳудудида бажариш тўғрисида сўров юбориш тартиби қандай?

Процессуал ҳаракатларни хорижий давлат ҳудудида бажариш тўғрисидаги сўровнинг мазмуни ва шаклини баён қилинг?
[35 фоиз]
49.  Суд, прокурор, терговчи, суриштирув органи хорижий давлатнинг тегишли ваколатли органидан келиб тушган, ўзларига белгиланган тартибда топширилган процессуал ҳаракатларни бажариш тўғрисидаги сўровни Ўзбекистон Республикасининг халқаро шартномаларига мувофиқ ёки ўзаролик принципи асосида ижро этади.

Процессуал ҳаракатларни бажариш тўғрисидаги сўров Ўзбекистон Республикаси ҳудудида қай тартибда ижро этилади?
Хорижий давлат ҳудудида олинган далилларнинг юридик кучи қандай белгиланади?
[35 фоиз]
50.  Процессуал ҳаракатларни бажариш тўғрисидаги сўровни ижро этишда ЖПК нормалари қўлланилади. Хорижий давлат ваколатли органининг илтимоси бўйича, агар бу Ўзбекистон Республикасининг қонун ҳужжатларига зид бўлмаса, хорижий давлат процессуал қонун ҳужжатларининг нормалари қўлланилиши мумкин.

Ўзбекистон Республикаси ҳудудидан ташқарида бўлган гувоҳ, жабрланувчи, эксперт, фуқаровий даъвогар, фуқаровий жавобгар, уларнинг вакиллари қандай чақирилади?

[35 фоиз]
51.  Ўзбекистон Республикасининг қонун ҳужжатларида ва халқаро шартномаларида назарда тутилган ҳолларда ҳамда тартибда ёки ўзаролик принципи асосида Ўзбекистон Республикаси Бош прокуратураси хорижий давлатнинг ваколатли органига хорижий давлат ҳудудида бўлган шахсни жиноий жавобгарликка тортиш ёки ҳукмни ижро этиш учун ушлаб бериш тўғрисида сўров юбориши мумкин.

Хорижий давлат ҳудудида бўлган шахсни ушлаб бериш тўғрисида сўров юбориш тартиби қандай?
Жиноий жавобгарликка тортиш тўғрисидаги сўровни қайси орган қандай тартибда  кўриб чиқади? 
[35 фоиз]
3дан 2-бет 

Б қисм

Ушбу қисмдаги БИТТА масалага жавоб ёзишингиз керак

1-МАСАЛА.

Прокуратура терговчиси қишлоқ яқинидан 25-30 ёшлар чамаси аёлни жасади топилиши факти бўйича билан ЎзР ЖКнинг 97-моддасини биринчи қисми билан жиноят ишини қўзғатади. Мурдани ёнидан уни шахсини тасдиқловчи ҳужжатлар топилмайди. Мурдани сурати бутун қишлоқ аҳолисига кўрсатиб чиқилади, лекин уни ҳеч ким танимайди. Терговчи энди ён атрофдаги қишлоқларга бориб, аёлни шахсини аниқлашга ҳаракат қилади. Натижа бўлмайди. Шунда терговчи аёлни оёғидан ечиб олинган туфлини таниб олиш учун кўрсата бошлайди. Шунда бир аёл яқинда бу туфлини қишлоқ магазинида ишловчи Т. кўрсатиб, “олинг арзимайдиган пул туради деган эди” дейди. Т. ни сўроқ қилинганида оёқ кийимни ҳам суратдаги аёлни ҳам мутлақо танимаслигини айтади. Т. ни уйида тинтув ўтказилганда ташландиқ жойдан топилган номаълум аёл билан тушган сурати топиб олинади ва шу тариқа жиноят иши очилади.

Дастлабки терговнинг умумий шартлари бўлган ҳолатлар ҳусусида сўзлаб беринг. Жиноят иши бўйича қандай тергов ҳаракатлари ўтказилади? Ушбу масалага мустақил ёндашган ҳолда процессуал асослашга ҳаракат қилинг?

[30 фоиз]
2-МАСАЛА

Заводнинг мансабдор шахсларидан бири бўлган М.нинг фаолияти тафтиш қилинди ва тафтиш натижасида унинг фаолиятида ЎзРЖК нинг 167-моддаси таркиби мавжуд  деб топилди. Бу ҳақида ИИБга маълум қилинди. ИИБ терговчиси С. эса ЎзР ЖК 167-моддаси бўйича  жиноят ишини қўзғатилди ва уни ЖПК 345-моддасидаги “айрим тоифадаги мансабдор шахсларнинг жиноятларига доир ишлар бўйича дастлабки тергов прокуратура органларининг терговчилари томонидан олиб борилади” деган нормага асосланиб,  жиноят иши материалларини прокуратурага ўтказиш тўғрисида қарор чиқарди.

Мазкур ҳолатда ИИБ терговчисининг ҳаракатлари асослими? 

Бу процессуал қоидага сиз қандай муносабат билдирасиз? 

Терговга тегишлилик турлари ва уларда истисно қиладиган ҳолатлар қандай?

[30 фоиз]
3-МАСАЛА.

Фарғона вилоятидаги ҳарбий қисм ташқарисида жойлашган кафе ёнида вояга етмаган А.,  Б., ва В.лар Сурхандарё вилоятидан келган бир йиллик ҳарбий ҳизматни ўтаётган К.ни (у фуқаролик кийимида бўлган) “бошқа вилоятдан келган” деб ўйлаб, уни дўппослаш натижасида ўлдириб қўйишди. Фарғона вилоят прокуратура терговчиси бу иш юзасидан жиноят иши қўзғатди ва К.нинг харбий эканлиги аниқлангандан сўнг  жиноят ишини ЖПКнинг 345-моддасидаги “Жиноят кодексининг 279––302-моддаларида назарда тутилган жиноятларга доир ишлар бўйича, шунингдек ҳарбий хизматчилар томонидан содир этилган жиноятларга доир ишлар бўйича дастлабки тергов ҳарбий прокуратура терговчилари томонидан олиб борилади.” деган нормага асосланиб, ҳарбий прокуратура терговига тегишли деб ҳисоблаб, бу ҳақида қарор чиқарди ва жиноят ишини Фарғона вилоят харбий прокуратурасига юборди. 

Фарғона вилоят прокуратура терговчисининг ҳаракатлари тўғри ва асослими? Мазкур масалага ва  жиноят процессуал қоидага сизнинг муносабатингиз қандай?

[30 фоиз]
4-МАСАЛА.

2014 йил 14 сентябрь куни соат 10-30ларда А. ички ишлар бўлимига уйида ўғирлик жинояти содир этилганлиги тўғрисида хабар беради. 16 сентябрь куни терговчи жиноят содир қилган шахс аниқланмаганлиги сабабли жиноят ишини тўхтатади. Жиноят содир этилганлигининг бешинчи куни А. терговчидан хабар олай деб келса, терговчи жиноят иши тўхтатилганлигини, А.нинг ўзи гумон қилган шахслари бўлса, эътибор бериб юришини таъкидлаган. Жиноят содир қилган шахсни аниқласангиз, дарҳол хабар беринг деб уқтириб ҳам қўйган. 

Терговчининг ҳаракатлари тўғрими, терговчининг ҳаракатларига ҳуқуқий бахо беринг? Жабрланувчини қайси ҳуқуқи чекланган?

[30балл]

5-МАСАЛА.

2013 йил 11 сентябрь куни Д.нинг машина гаражидан “Lasetti” русумли шахсий автомашинаси ўғирланади. Барча ўтказилган тергов ҳаракатлари натижасиз бўлганлиги сабабли терговчи жиноят ишини 2013 йил14 октябрда  жиноят ишини тўхтатиш тўғрисида қарор чиқарди. 2013 йил 16 октябрда жиноят қидирув ходимлари томонидан иш бўйича муҳим маълумотлар аниқланганлиги тўғрисида ҳабар берилади.

Мазкур ҳолат бўйича терговчи қандай ҳаракатларни амалга ошириши керак? Терговчининг жиноят ишини тўхтатиш тўғрисидаги қарори асослими? Тергов ва процессуал ҳаракатларининг қайсиларини яна ўтказилса мақсадга мувофиқ?

[30 фоиз]
6-МАСАЛА.

Айбланувчи тариқасида ишда иштирок этишга жалб қилинган Д. юрак хуружи касаллиги билан оғрийди. Терговчи З. эса унинг касаллигини тез орада тузалиб кетади, деб ўйлайди ва унга нисбатан тергов ишини вақтинчалик муддатга тўхтатади.

Терговчининг ҳаракатлари тўғрими? Д.ни касал жиноят ишини тўхтатиш учун қандай асос бўлиши керак? Тўхтатилган иш бўйича терговчи амалга ошириши керак бўлган тергов ва процессуал ҳаракатларини санаб беринг. 

[30 фоиз]
7-МАСАЛА

Грузин  миллатига мансуб бўлган айбланувчи Б. ошқозон яраси ҳуружи билан тергов ҳибсхонасидан тиббий бўлимга кўчирилади. Унга нисбатан қўлланилган қамоқ эҳтиёт чораси муддати тугаётганлигини эътиборга олиб, терговчи иш материали билан танишиш баённомасига имзо чекиб беришини илтимос қилади. Б. биринчидан, иш материали билан ҳимоячисиз танишмаслигини, иккинчидан таржимонни ҳам жалб қилиш лозимлигини, Жиноят иши материаллари билан таништириш тартиби ҳақида тўхталинг. Жиноят иши материаллари билан танишган вақти дастлабки тергов муддатига кирадими?  Айбланувчининг талаблари асослими унинг қайси ҳуқуқлари чекланган?  Терговчининг ҳаракатида процессуал баҳо беринг?

[30балл]

8-МАСАЛА.

Терговчи дастлабки терговни тамомланди деб ҳисоблаб, жабрланувчи Н.га иш билан 16 март 2013 йил соат 10 дан 15 гача келиб танишиши тўғрисида хабарнома жўнатади. Аммо жабрланувчи белгиланган вақтда терговчига маълум бўлмаган сабабларга кўра келмайди. Терговчи айбланувчи ва унинг ҳимоячисини иш материали билан таништириб, баённома тузади ва айблов хулосасини тузиб, жиноят ишини прокурорга топширади. Шу куннинг ўзида прокурорга жабрланувчидан шикоят аризаси тушиб, унда жабрланувчи дастлабки терговни тамомланганлигини билмаганлигини, терговчидан ҳеч қандай хабарнома хатини олмаганлигини, бу вақтда у касалхонада бетоб бўлиб ётганлигини ва иш билан танишиш имконияти берилишини талаб қилади. 

Жабрланувчининг талаблари асослими унинг қайси ҳуқуқлари бузилган? Сизнингча терговчи шу ҳолат бўйича қандай жавоб бериши керак эди?   Терговчининг ҳаракатига процессуал хатолик борми? Унга ҳуқуқий баҳо беринг
      [30балл]
9 - МАСАЛА      
“ ТЕЧ СЕРВИС ОАЖ” раҳбари  К. қўл остида фаолият олиб бораётган, фуқаро С.ни содир этган жиноий иши юзасидан фуқаровий даъвогар сифатида қатнашишини билдирди лекин терговчи томонидан уни ишда иштирок этиши учун махсус  ОАЖ  таркибидаги акциядорлар кенгаши томонидан махсус ваколатнома талаб қилади.

 Терговчининг ҳаракатлари қонунийми? Жиноят процессида фуқаровий даъвогар бўлиб кимлар иштирок эта оладилар? Фуқаровий даъвогар вояга етмаган ёки муомалага лаёқатсиз бўлса, руҳий жисмоний камчилиги туфайли ўз манфаатларини ҳимоя қила олмаса, фуқоровий даъво  ким томонидан қўзғатилади?

 [30 фоиз]
10-МАСАЛА.

Жиноят ишлари бўйича туман судига келиб тушган жиноят ишини судда кўриш учун тайинлаш чоғида судья терговчи томонидан ЖПКнинг талаблари бузилганини ва эҳтиёт чораси нотўғри қўлланганини аниқланди. Шундан сўнг, у терговчига нисбатан хусусий ажрим чиқарди ва ишни судда кўришга тайинлади.

Судъянинг ҳаракатлари тўғрими? Мазкур холатда судья қандай процессуал хатоликка йўл қуйган? Алоҳида хонада судья қандай масалаларни ҳал қилади? Маслаҳатхонада чи?

[30 фоиз]
11-МАСАЛА.

Суд мажлисига судъялар кириб келиш чоғида, адвокатнинг ўрнидан турмаганлиги учун унга нисбатан маъмурий жазо қўллаш тўғрисида ажрим чиқарилди. Адвокат бундан норози бўлиб, ушбу ажрим юзасидан шикоят берди.


Суднинг ҳаракатлари тўғрими? Мазкур холатда адвокатнинг ҳаракатлари  асослими? Қонун нуқтаи назаридан мушоҳада қилинг. 

[30 фоиз]
12-МАСАЛА.

ЎзР ЖК 97-моддаси 2-қисми оғир жиноят содир этилганликдаги айблов билан олиб борилаётган жиноят ишида прокуратуранинг иш ўрганувчиси давлат айбловини қўллаб қувватлади. Жиноят процессуал қонунига мувофиқ, адвокат иш ўрганувчининг ушбу ишда иштирок этишга ҳақли эмас, деб ҳисоблаб, айблов тарафига нисбатан эьтироз билдирди.

Жиноят процессида давлат айбловини қайси иштирокчи амалга оширади? Жиноят процессида прокурорнинг процессдаги иштироки хусусида тўхталинг.  Адвокатнинг эътирози ўринлими? Мазкур масалага ўз муносабатингизни билдиринг?

[30 фоиз]
13-МАСАЛА.

Суд муҳокамасида судланувчига берилган охирги сўзда натижасида иш учун аҳамиятга молик янги маълумотлар аниқланган. Суд ушбу ҳолатлар ҳукмнинг адолатлилигига таъсир қилишини инобатга олиб, жиноят ишини қўшимча терговга қайтарди. Прокурор эса, иш бўйича суд терговни қайта тиклаш лозимлиги тўғрисидаги фикр билдирди.

Жиноят процесси иштирокчисининг қайси фикри тўғри? Вазиятнинг ечими қандай бўлиши лозим эди? Мазкур масалага  шахсий муносабатни билдиринг? Суд терговини қайта бошлаш мумкинми?

[30 фоиз]
14-МАСАЛА.

Судланувчига охирги сўз берилган чоғида, у судьяни ҳақорат қила кетди, уни шаънига турли хил уятсиз сўзларни айта бошлади. Судья уни тартибга чақиришига қарамай, ҳаракатларида давом этди. Судья маслаҳатхонадан чиққач, ҳукмда судланувчига эълон қилинган айбловдан ташқари, унга ЎзР ЖК140-моддасини ҳақорат қилиш тўғрисидаги тегишли моддасини қўллаб, янги жиноят иши қўзғатиб, ҳукм чиқарди.

2012 йил 18 сентябрь амалдаги ЖПКга киритилган ўзгартиш ва қўшимчалар юзасидан тўхталинг. Судьянинг ҳаракатлари тўғрими? Судьянинг процессуал хатоларини айтинг. Мазкур холатда судья қандай процессуал ҳаракат қилиши лозим эди?

[30 фоиз]
15-МАСАЛА.

 Судланувчи Н.га нисбатан жиноят кодексининг 105-моддаси бўйича суд муҳокамасининг охирги сўзи босқичида  вазият тақозосига кўра, ҳукм эълон қилиш эртаси кунга қолдирилди. Шу муддат ичида жиддий равишда рухиятнинг бузулиш аломатлари судланувчида кўрина бошланди.
Мазкур ҳолатда суднинг кейинги ҳаракатлари қандай бўлиши лозим? Бу ҳолатда ҳукм юзасидан нимадир ўзгарадими? Судланувчининг охирги сўзидан кейин судья яна танаффус эълон қилиб, ҳукм чиқариши мумкинми?

[30 фоиз]
16-МАСАЛА.

Маҳкум ҳимоячисининг шикоят асосида апелляция тартибида иш юритилиши, унинг ҳимояси остидаги шахснинг жиноят иши юзасидан дастлабки тергов бир томонлама олиб борилганлиги, ЎзР ЖКнинг 97-моддаси 1-қисми билан нотўғри айбланганлигини баён қилади. Ҳимоячи ўз шикоятида иш бўйича бир неча шахс гувоҳ сифатида кўрсатма берган бўлса ҳам воқеани тўғридан-тўғри ўз кўзи билан кўрган гувоҳнинг йўқлиги, экспертиза хулосасида ўлимнинг сабаби аниқ қўрсатилмаганлиги яъни, жабрланувчи етказилган жароҳат натижасида вафот этганми ёки етарли даражада малакали тиббий ёрдам кўрсатилмаганлигидан вафот этганлигини экспертиза хулосасининг мазмунидан англаб бўлмаганлигини баён қилган. 

Апелляция инстанцияси суди  ҳимоячининг шикояти асосида ушбу жиноят ишини кўриб, шикоятда кўрсатилган гувоҳларни чақириб сўроқ қилади. Экспертиза хулосасининг қанчалик ҳақиқатга тўғрилиги хусусида фикр олиш учун биринчи шаҳар касалхонасининг жарроҳлик бўлими мудири С.ни чақирилиб, ундан оғзаки фикрнома олинади. Жабрланувчининг хотини ҳимоячининг шикоятига қарши маҳкумнинг салбий жиҳатларини кўрсатиб ёзма аризани тақдим қилиб, маҳалладошлари унинг аҳлоқсизлиги, безорилиги, доимий равишда спиртли ичимлик истеъмол қилиб, ёшларни тарбиясига ёмон таъсир қилганлиги ҳусусидаги жамоатчилик фикрини баён қилади. 

Апелляция инстанцияси суди қўшимча тақдим қилинган материалларини текширишни қандай амалга оширади? 

Бу борада апелляция судининг ваколат доирасини белгиланг. 

[30 фоиз]
17-МАСАЛА.

Жга нисбатан чиқарилган айблов ҳукми прокурорнинг протестига кўра апелляция суди томонидан бекор қилиниб, янгидан кўриш учун биринчи инстанция судига юборилди. Апелляция инстанцияси судининг бундай қарорга келишига биринчи инстанция судида далилларни нотўғри баҳоланиши оқибатида жиноят ишидан бир эпизодни олиб ташланганлиги асос бўлган.

Апелляция инстанцияси ажримида суд жабрланувчининг кўрсатувларига холисона бахо берилмаганлиги, жабрланувчи йўқолган сумканинг олдида айнан Р. турганлигини, сумкани бир зумгагина қараб туришини ўз зиммасига олган аёл ҳам айнан Р.ни сумкасини, уни алдаб олиб кетганлигини кўрсатганлигини таъкидлайди. Р.ни ички ишлар ходимлари гумон қилиб ушлаганларида сумка унинг ёнида бўлмаган. Дастлабки терговда ва суд мажлисида Р. айбини мутлақо рад этган. Шунинг учун ҳам суд Р.га енгил жазо қўллаган апелляция суди ўз ажримида жабрланувчи Р.ни ўғирлик қилишга ҳеч қандай мотив мақсади бўлмаганлигини, жабрланувчи терговни бошидан кўрсатмасини ўзгартирмай Р.ни айбланаётганлигини, уни кўрсатмасига шубҳа қилишга ҳеч қандай асос йўқлигини таъкидлайди. 

Биринчи инстанция ва апелляция инстанцияси судларининг иш юзасидан процессуал фаолиятига баҳо беринг?

[30 фоиз]
18-МАСАЛА.

Б. исмли шахс устидан 2012 йил 17 февралда фирибгарлик жиноятини содир этгани учун ЎзР ЖКнинг 168-моддаси 3-қисми билан жиноят иши қўзғатилди. Иш туман судида муҳокама килиниб, фуқаро Б.ни 7 йилга озодликдан маҳрум этиш тўғрисида суд ҳукми чиқарилди. Иш вилоят судида апелляция тартибида кўрилиб, бу вақтда жабрланувчи Ж.га нисбатан етказилган моддий зарар Б.нинг оила аъзолари томонидан тўлиқ қопланди. Жабрланувчи Ж. эса апелляция судидан Б. исмли шахсга нисбатан жазони ўзгартирмаслик ва унга нисбатан иложи бўлса янада оғирроқ жазо қўллашни сўраб илтимос қилди. Апелляция суди жабрланувчини илтимосини инобатга олиб Б. га нисбатан тайинланган жазони ўзгартиришсиз қолдирди.

Юқори инстанция суди хатоликлари нимадан иборат. Жабрланувчи Ж.нинг илтимоси қондирилишига асос борми? Мазкур ҳолатга сизнинг мустақил муносабатингизни билдиринг.
[30 фоиз]
19-МАСАЛА.

1952 йил 15 декабрда туғилган К. исмли шахс устидан 2013 йил 15 январда ўғирлик жиноятини содир этгани учун ЎзР ЖКнинг 169-моддаси 3-қисми билан жиноят иши қўзғатилди. Иш судда муҳокама килиниб, фуқаро К.ни 7 йилга озодликдан маҳрум этиш тўғрисида суд ҳукми чиқарилди. Жиноят иши вилоят судида апелляция тартибида кўрилиб, бунда К.га нисбатан озодликдан маҳрум этиш билан боғлиқ бўлмаган жазо чораси тайинланади. 

Биринчи инстанцияда ишни кўрган суд қандай хатоликларга йўл қўйган? Нима асосда апелляцияда К.га нисбатан озодликдан маҳрум этиш жазо чораси қўлланилмади? 

[30 фоиз]
20-МАСАЛА.

Фуқаро Ф.га нисбатан ўтказилаётган дастлабки тергов жараёнида амнистия акти эълон қилинди. Жабрланувчи эса амнистия актни қўллаш тўғрисидаги илтимоснома судга киритилгунга қадар айблилик масаласини ҳал этиб беришни сўради, у кейинчалик фуқаролик судига маънавий зарар масаласида мурожаат қилмоқчи эканлигини айтди. Терговчи унинг илтимосини қаноатлантирилди ва Ф.га айб эълон қилди ҳамда амнистия актини қўллаш масаласидаги илтимосномани судга киритди.

Мазкур ҳолатда процессуал хатолик мавжудми? Сизнингча, энг мақбул процессуал усул қандай деб ўйлайсиз?

[30 фоиз]
